Avgerð frá Skatta- og avgjaldskærunevndini

Avgerð tikin: 19.01.2005

Mál nr.: 04-02-21-20 

Lóg: Skattalógin § 25 

Hækkingar grundaðar á stóra negativa eginnýtslu vóru partvíst staðfestar, partvíst heimvístar og í einstøkum føri fekk kærarin viðhald.

Samandráttur:

Kært varð um hækkingar, sum Toll- og Skattstova Føroya hevði gjørt grundað á stóra negativa eginnýtslu. Skatta- og avgjaldskærunevndin partvíst staðfesti hækkingarnar og partvíst heimvísti hækkingarnar til nýggja viðgerð hjá Toll- og Skattstovu Føroya. Í einstøkum føri fekk kærarin viðhald.

Avgerð

Frágreiðing um málið:

Málið snýr seg um skattsetingarnar hjá kæraranum fyri 1998, 1999, 2000 og 2001, har Toll- og Skattstovan hevur framt hækkingar í skattskyldugu inntøku kærarans.

Kærarin stovnaði í 1998 smápartafelag. Virksemið felagsins umfatar í høvuðsheitum umvælingar av bilum. Kærarin eigur allan partapeningin í felagnum og er stjóri í felagnum. Í tíðarskeiðnum 1998 – 2001 hevði felagið - íroknað kæraran sjálvan - bert 1½ fólk í starvi. Ein eftirlitsvitjan á Sp/f í februar 2003 elvdi til, at Toll og Skattstovan metti neyðugt at hyggja nærri eftir viðurskiftunum hjá kæraranum. Toll- og Skattstovan hevur í hesum sambandi framt munandi hækkingar í inntøkuni hjá kæraranum. Hækkingarnar vóru grundaðar í negativari eginnýtslu, manglandi ella ikki nøktandi ferðauppgerðum og skjalprógvan, egnum arbeiði og sølu av ognum/lutum við tilknýti til yrki kærarans.

Av ognaruppgerðunum og teim inntøkuuppgerðum og uppgerðum av eginnýtsluni, sum Toll- og Skattstovan hevur gjørt í skrivinum dagfest 7. februar 2003, og sum fevnir um árini 1998 til 2001, sæst, at kærarin hesi 4 árini hevur økt munandi um sína eginogn. Tann 1. januar 1998 var eginognin 479.614.42 kr., og 31. desember 2001 var eginognin 1.478.848,50 kr., alt einamest stavandi frá innistandandi í peningastovnum. Uppgivnu skattskyldugu inntøkurnar hjá kæraranum fyri somu ár havi verið: í 1998 kr. 123.673, í 1999 kr. 59.531, í 2000 kr. 128.116 og í 2001 kr. 59.000.

Fyri greiðleikans skuld er hvørt árið lýst fyri seg.

Hækkingin fyri 1998.

Í 1998 hevur Toll- og Skattstovan uppgjørt negativu eginnýstluna til 133.499 kr.

Uppgerðin er hendan:

Í 1998 veksur eginognin við 
122.938 kr.

Nýtslan fyri 1998 er min. 
106.874 kr.

Fyri 1998 hevur kærarin rátt yvir 
229.812 kr.

Kærarin hevði í 1998 aftaná skatt til taks 
96.313 kr.

Hetta gevur eina negativa eginnýtslu uppá 
133.499 kr.

Skattskyldug inntøka sambært sjálvuppgávu kr. 123.673

+ útgjaldingar uttan nøktandi ferðauppgerð íalt kr. 26.874

+ gáva frá foreldrum, sum ikki er skjalprógvað kr. 6.000

+ upphædd frá Sp/f kr. 38.000 kr. 70.874

= broytt skattskyldug inntøka kr. 193.547

Fyri 1998 var upprunaliga hækkingin 70.874 kr.

26.874 kr. vóru vegna útgjaldingar uttan nøktandi ferðauppgerð, 6.000 kr. vegna gávu frá

foreldrum, sum ikki er skjalprógvað og 38.000 kr. vegna pening útgoldin frá Sp/f .

Í samband við kærumálið hevur kærarin latið inn skjalprógv um, at tær 38.000 kr. eru

afturgjalding av einum láni, hann hevði veitt einum virki í 1997. Hesi skjalprógv hevur Toll-

og Skattstovan seinni góðkent, soleiðis at hækkingin verður 70.874 kr. – 38.000 kr. = 32.874

kr.

Toll- og Skattstovan hevur mett útgjaldingar frá Sp/f íalt 26.874 kr. sum skattskyldug inntøka

hjá kæraranum. Kærarin sigur, at talan er um ferðaendurgjald. Vísandi til, at peningurin er

útgoldin til kæraran skattafrítt, og ongar ferðauppgerðir eru fyri hesar flytingar, fastheldur

Toll- og Skattstovan, at talan er um skattskylduga inntøku:

Kr. 4.276,20 fluttar februar 1998 (viðv. Koyri- og dagpengar, eingin ferðauppgerð)

Kr. 22.598,00 fluttar desember 1998 (eingin ferðauppgerð)

Restin av hækkingini stava frá peningi innsettur kontant á konto hjá kæraranum

Kr. 4.000 mai 1998

Kr. 2.000 august 1998

Hesar upphæddir metir Toll- og Skattstovan sum skattskyldug inntøka. Kærarin hevur

framlagt avrit av peningastovnskontum hjá foreldrunum og sigur, at talan er um gávu frá

foreldrunum. Hetta hava foreldrini eisini givið váttan uppá. Váttanin er ikki dagfest. Vísandi

til, at á kontoavritunum sæst einki til, at foreldrini hava tikið meira pening út í tí tíðarskeiði,

talan er um, soleiðis at tey sambært kontoavritinum kunnu hava tann neyðuga peningin tøkan

í kontantum til umrøddu gávur, góðkennir Toll- og Skattstovan ikki givnu frágreiðingarnar og

fastheldur, at talan er um skattskylduga inntøku.

Aðrar 55.000 kr., fluttar á konto hjá kæraranum í 1998, hevur Toll- og Skattstovan góðkent

sum gáva frá pápa kærarans. Í váttanini siga foreldrini seg hava givið kæraranum ca. 40.000 –

45.000 kr. í 1998.

Avgerð frá Skatta- og avgjaldskærunevndini viðvíkjandi 1998:

Tá ongar ferðauppgerðir og frágreiðingar eru til flytingarnar uppá 4.276,20 kr. og 22.598,00

kr., er neyðuga skjalprógvanin fyri, at talan er um skattafríar veitingar, ikki tilstaðar. Kærarin

hevur eftir umstøðunum próvbyrðuna fyri, at talan er um skattafríar veitingar.

Av hesum og vísandi til § 29, stk. 7) og rundskriv nr. 9 frá 21. desember 1998 um skattafríar

veitingar sambært grein 29, nr. 7 í skattalógini avgjørdi Skatta- og avgjaldskærunevndin at

staðfesta hækkingina, sum Toll og Skattstovan hevur framt viðvíkjandi ferðaendurgjaldinum.

Viðvíkjandi kontantu inngjøldunum uppá 4.000 kr. og 2.000 kr. avgjørdi Skatta- og

avgjaldskærunevndin somuleiðis at staðfesta hækkingarnar hjá Toll- og Skattstovuni, tí

frágreiðing kærarans samanhildin við upplýsingarnar frá foreldrunum um gávur í 1998 sýnist

ikki sannførandi – serliga ger hetta seg eisini galdandi, tá eingin dokumenterbar frágreiðing er

um stóru negativu eginnýtsluna.

Hækkingin fyri 1999.

Fyri 1999 hevur Toll- og Skattstovan uppgjørt negativu eginnýtsluni til 236.167 kr.

Uppgerðin er hendan:

Í 1999 veksur eginognin við kr. 220.957 kr.

Nýtslan fyri 1999 min. kr. 59.704 kr.

Fyri 1999 hevur kærarin rátt yvir kr. 280.661 kr.

kærarin hevði í 1999 aftaná skatt til taks kr. 44.494 kr.

Hetta gevur eina negativa eginnýtslu uppá kr. 236.167 kr.

Skattskyldug inntøka sambært sjálvuppgávu kr. 59.531

+ inntøka frá bilumvæling kr. 68.518

+ upphædd frá ítróttarfelag kr. 5.163

+ inntøka frá sølu av sleipikróki kr. 2.027

+ upphædd frá tónleikafelag kr. 2.000

+ upphædd frá privatpersóni kr. 3.200

+ útgjaldingar uttan nøktandi ferðauppgerð kr.101.749

+ søla av ognarlutum kr. 33.281 kr. 215.938

= broytt skattskyldug inntøka kr. 275.469

68.518 kr. er inntøka frá bilumvæling. Bilurin hjá mammu kærarans hevði fingið skaða, sum

kærarin umvældi. Tryggingarendurgjaldið fyri umvælingina er goldið á konto hjá kæraranum.

Toll- og Skattstovan sigur, at tá talan er um arbeiði innan útbúgving og vinnu kærarans, er

talan um arbeiðsinntøku, sum er skattskyldug inntøka. Kærarin sigur, at mamman hevur latið

hann fingið peningin frá tryggingini sum eina gávu, og at peningurin tí ikki er skattskyldugur.

5.163 kr. er peningur frá ítróttarfelag. Sambært kæraran er hetta vegna keyp hjá ítróttarhandli.

Kærarin var í leiðsluni í ítróttarfelag. Frá felagnum hevði hann fingið flutt á konto sína 5.163

kr. Hann upplýsir, at hann í samband við uttanlandaferð hevur keypt og goldið útgerð fyri

felagið, og at peningurin er endurgjald fyri hesar útreiðslur. Kærarin hevur latið inn avrit av

rokning frá sær til ítróttarfelagið. Toll- og Skattstovan sigur, at tað framgongur ikki av nakrari

peningakonto hjá kæraranum, at hann hevur lagt pening út til ítróttarhandilin. Tá eingi

skjalprógv eru fyri keypið hjá ítróttarhandlinum, metir Toll- og Skattstovan peningin frá

felagnum sum skattskyldug inntøka hjá kæraranum.

2.027 kr. er peningur stavandi frá sølu av einum sleipikróki . Kærarin sigur, at talan er um ein

sleipikrók, sum hann hevur skaffað uttanlanda, og at hann varð seldur til skyldfólk uttan

vinning. Toll- og Skattstovan vísir á, at talan er um at selja lut, sum er at meta sum partur av

vinnu kærarans, tí hesin fæst við at umvæla bilar. Av hesum metir Toll- og Skattstovan, at

talan er um skattskylduga inntøku. Eingin dokumentatión er fyri útveganarkostnaðinum.

2.000 kr. er peningur frá tónleikafelag. Kærarin upplýsir, at hann í 1993 saman við øðrum var

við til at keypa tónleikaútgerð. Peningurin er afturbering fyri hesa útgerð. Toll- og

Skattstovan sigur, at tá eingin skjalprógv eru fyri, at kærarin í 1993 hevur lagt út peningin í

samband við tónleikaútgerðina, verður peningurin mettur sum skattskyldug inntøka.

3.200 kr. er peningur frá sølu av einum bili. Talan er um ein gamlan bil, sum kærarin hevði

keypt til eykalutir og síðani selt. Kærarin sigur seg ikki hava tikið vinning av søluni, tí

keyparin og hann kennast væl. Toll- og Skattstovan sigur, at tá talan er um sølu av luti, sum

hoyrir til vinnu og útbúgving kærarans, metir Toll- og Skattstovan, at peningurin er

skattskyldug inntøka. Eingin dok. er fyri útveganarkostnað v.m.

101.749 kr. eru útgjaldingar uttan nøktandi ferðauppgerð. Kærarin upplýsir, at talan er um

ferðaendurgjald frá Sp/f. Kærarin vísir á uppgerð latin til felagið. Toll- og Skattstovan hevur

hugt eftir uppgerðunum frá kæraranum, sum hesin regluliga hevur latið felagnum. Toll- og

Skattstovan sigur, at felagið hevur ikki ansað eftir, at uppgivnu kilometrarnir samsvara við

teir kilometrar, sum koyrdir eru í arbeiðsørindum, t.d. hevur kærarin konsekvent gjørt túr sum

er umleið 100 km upp til 200 km og tikið ferðaendurgjald eftir hesum teini. Eisini hevur

kærarin tikið 250 kr. í dagpeningi fyri hvønn túr í høvuðsstaðnum, uttan mun til hvussu langa

tíð, túrurin hevur varað. Hetta er ikki í samsvar við rundskriv nr. 9 frá 21. desember 1998,

sum ásetir tímapening uppá 15 kr., tá ferðast verður í Føroyum og bert gevur rætt til 250 kr. í

dagpeningi, um tænastuferðin er longri enn 16 tímar. Toll- og Skattstovan sigur, at tá felagið

ikki hevur yvirhildið sína skyldu at ansa eftir, at tær eykaútreiðslur, sum eru útgoldnar

kæraranum skattafrítt, fylgja reglunum um skattafríar veitingar, og tá kærarin eigur allan

innskotspeningin í felagnum og er stjóri í felagnum og eisini einasti løntakari í felagnum, sum

fær skattafríar veitingar, góðtekur Toll- og Skattstovan ikki útgjaldingarnar sum skattafríar

veitingar, men metir peningin sum ískoyti til løn. Grannskoðarin, sum umboðar kæraran,

sigur, at hann nú hevur gjørt nýggjar uppgerðir, har kilometrar og dagpengar eru broyttir,

soleiðis at hesir fylgja kunngerðini. Rættingar eru gjørdar, og vísa hesar, at kærarin skuldu

havt fingið 92.830,30 kr. í ferðaendurgjaldi og ikki 101.749,30 kr. Grannskoðarin ger tí

galdandi, at talan er bert um ein mun uppá 8.919 kr., sum er skattskyldugur. Uppá

fyrispurning frá Kærustovninum hevur Toll- og Skattstovan svarað, at teir enn meta, at

ferðauppgerðirnar eru ikki nøktandi.

33.281 kr. er peningur, sum stavar frá sølu av ognarlutum. Kærarin sigur, at talan er um

pening, sum hann hevur fingið fyri arbeiðsklæðir og amboð, hann seldi til Sp/f. Arbeiðsklæði

og amboð átti hann sjálvur. Okkurt av hesum hevði hann fingið frá foreldrum sínum. Hetta

hava foreldrini eisini givið váttan uppá. Kærarin sigur, hann fær ikki skjalprógvað, nær hann

hevur keypt amboðini, men tey eru keypt ígjøgnum eitt tíðarskeið, frá tí hann byrjaði at læra

mitt í 80unum og fram til hann stovnaði Sp/f. Prísin hevur hann sett út frá eini meting av, hvat

sama slag amboð høvdu kostað at keypt. Í skjalatilfarinum hevur kærarin viðlagt dømi uppá

kostnað av tilsvarandi útgerð og klæðum. Toll- og Skattstovan sigur, at av rokningum

framgongur, at talan er um arbeiðsklæði fyri 4.207 kr., arbeiðsamboð fyri 18.878,50 kr. herav

ein amboðskassi fyri 3.000 kr., eykalutir 4.000 kr. og ein Nokia 6150 fartelefon við tilhoyri

fyri 6.286,50 kr. Sambært upplýsingum kærarans eru amboðini og arbeiðsklæðini millum 2 og

14 ára gomul. Toll- og Skattstovan sigur, at tá útbúgving og starv kærarans er at umvæla bilar

o.a., er Toll- og Skattstovan av tí fatan, at tá kærarin selur lutir, sum náttúrliga eru ein partur

av at reka vinnu á hesum arbeiðsøki, er talan um skattskylduga inntøka. Eisini vísir Toll- og

Skattstovan á, at kærarin í 1999 hevur fingið endurgoldið frá felagnum vegna útlegg fyri 1

amboðskassa 2.999 kr. og eina Nokia 6150 fartelefon 3.900 kr.

Avgerð frá Skatta- og avgjaldskærunevndini viðvíkjandi 1999:

Viðvíkjandi bilumvælingini og tryggingarendurgjaldinum uppá 68.518 kr., so hevur kærarin

her gjørt arbeiði innan sítt yrki. Skatta- og avgjaldskærunevndin metir tí, at Toll- og

Skattstovan hevur grundarlag fyri at rokna peningin frá tryggingini sum løn fyri arbeiði.

Avgjørt varð tí at staðfesta avgerðina hjá Toll- og Skattstovuni hesum viðvíkjandi.

Viðvíkjandi teim 5.163 kr. frá ítróttarfelag so tykist frágreiðingin frá kæraranum greið, men

hinvegin er eingin dokumentatión fyri, at hann hevur lagt út pening vegna felagið í samband

við keyp frá ítróttarhandli. Tá kærarin á hendan hátt fær pening frá einum ítróttarfelag, har

hann er í leiðsluni, má metast, at próvbyrðan fyri, at talan ikki er um løn ella aðra

skattskylduga inntøku, liggur hjá honum. Hesa próvbyrðu hevur hann ikki lyft. Skatta- og

avgjaldskærunevndin avgjørdi tí at staðfesta avgerðina hjá Toll- og Skattstovuni hesum

viðvíkjandi.

Tær 2.027 kr., sum kærarin hevur fingið fyri ein sleipikrók, eru at meta sum søla av einum

luti, sum er vanligur innan hansara yrki. Vinningur av søluni er skattskyldug inntøka. Eingin

dokumentatión er fyri útveganarkostnaðinum.Tað tykist tó óhugsandi, at øll upphæddin skal

vera vinningur. Toll- og Skattstovan hevur í síni viðgerð ikki tikið hædd fyri ella gjørt eina

meting av møguligum útveganarkostnaði. Tí avgjørdi Skatta- og avgjaldskærunevndin at

heimvísa hendan partin av málinum til nýggja viðgerð hjá Toll- og Skattstovuni.

Tónleikaútgerð 2.000 kr. Eingin prógv eru fyri, at talan er um afturrindan av skuld.

Próvbyrðan fyri, at talan ikki er um skattskylduga veiting, liggur eftir umstøðunum hjá

kæraranum. Tí avgjørdi Skatta- og avgjaldskærunevndin at staðfesta avgerðina hjá Toll- og

Skattstovuni viðvíkjandi hesum peningi.

Í samband við søluna av einum bili uppá 3.200 kr. eru somu trupulleikar, sum við

sleipikrókinum. Vinningur av søluni er skattskyldugur, men eingin skjalprógvan er fyri,

hvønn útveganarkostnað talan møguliga er um. Øll upphæddin er tí skattað. Tá dokumentatión

ikki er fyri útreiðsluni, kann gerast neyðugt at meta um kostnaðin. Skatta- og

avgjaldskærunevndin avgjørdi tí at heimvísa hendan partin av málinum til nýggja viðgerð hjá

Toll- og Skattstovuni.

Skattafrítt endurgjald uppá 101.749 kr. Eingin ivi tykist vera um, at upprunaligu uppgerðirnar

hjá kæraranum ikki vóru nøktandi, og at grundarlag tí var fyri at síggja burtur frá teimum.

Grannskoðarin sigur seg nú hava rættað uppgerðirnar, og uttan nærri grundgeving fastheldur

Toll- og Skattstovan, at uppgerðirnar eru ikki nøktandi. Skatta- og avgjaldskærunevndin

metir, at tá nú nýggjar uppgerðir fyriliggja, krevst ein nærri grundgeving fyri at avvísa tær.

Toll- og Skattstovan átti at havt endurskoðað hvørja uppgerð sær og víst á, um nøkur

dokumentatión manglaði, ella um aðrir skeivleikar eru í uppgerðini. Hetta er ikki gjørt, og

avgjørdi Skatta- og avgjaldskærunevndin tí at heimvísa hendan partin av málinum til nýggja

viðgerð hjá Toll- og Skattstovuni.

Søla til felagið av øðrum ognarlutum fyri tilsamans 33.281 kr. Eingin dokumentatión er fyri

útveganarprísin á ognarlutunum, og eingin meting fyriliggur í samband við sølu. Tað tykist tí

rætt at skatta søluvinningin. Men rættast hevði verið, at Toll- og Skattstovan metti um

søluvinningin heldur enn at skatta av fullari upphædd. Tí avgjørdi Skatta- og

avgjaldkærunevndin at heimvísa hendan partin av málinum til nýggja viðgerð hjá Toll- og

Skattstovuni.

Hækkingin fyri 2000.

Fyri 2000 hevur Toll- og Skattstovan uppgjørt negativu eginnýtsluna til 282.507 kr.

Uppgerðin er hendan:

Í 2000 veksur eginognin við 317.212 kr.

Nýtslan fyri 2000 var minimum 69.114 kr.

Fyri 2000 ráddi kærarin yvir 386.326 kr.

Kærarin hevði í 2000 til taks eftir skatt 103.819 kr.

Hetta gevur eina negativa eginnýtslu uppá 282.507 kr.

Skattskyldug inntøka sambært sjálvuppgávu kr. 128.116

+ upphædd í samb. við tónleik kr. 7.900

+ upphædd frá privatpersóni kr. 5.500

+ upphædd frá systir kr. 1.500

+ upphædd innsett á konto hjá kærara kr. 12.700

+ upphædd frá felagnum kr. 100.972

+ útgjaldingar uttan nøktandi ferðauppgerð kr. 58.775

+ sølupeningur fyri bil kr. 53.000

+ kontantar upphæddir íalt kr. 29.810 kr. 270.157

kr. 398.273

Hækkingin er tilsamans 270.157,00 kr. og er samansett soleiðis:

7.900 kr. vegna pening í samband við tónleikaútgerð. Kærarin sigur, at hendan upphædd er

goldin honum sum afturbering fyri tónleikaútgerð, sum hann hevur keypt og goldið fyri í ca.

1995. Toll- og Skattstovan sigur, at tað ikki framgongur á nakrari ognaruppgerð, at kærarin

eigur pening tilgóðar vegna tónleikaútgerð. Ei heldur finst nøkur onnur dokumentatión hesum

viðvíkjandi. Tí metir Toll- og Skattstovan peningin at vera skattskyldug inntøka.

5.500 kr. er peningur frá privatpersóni. Kærarin upplýsir, at hann hevur selt einum persóni ein

gittara, og at hesin rindaði 5.500 kr. fyri hann. Toll- og Skattstovan sigur, at tá kærarin fæst

við tónleikavirksemi, so má hetta vera skattskyldug inntøka hjá honum. Men kærarin vísir á,

at virksemi er ikki vinnuligt, og tí er bert talan um vanliga privata sølu av einum ognarluti.

Toll- og Skattstovan heldur fast við, at upphæddin, hann hevur fingið fyri gittaran, skal

viðgerast sum skattskyldug inntøka.

1.500 kr. er peningur frá systrini. Kærarin upplýsir, at systur hansara hevur givið honum

1.500 kr. sum eina vanliga gávu, og hevur hetta tí einki við skatt at gera. Toll- og Skattstovan

vísir á, at meginreglan er, at gávur eru skattskyldugar. Bert tær gávur, sum nevndar eru í § 29,

nr. 3 í skattalógini, eru skattafríar t.e. gávur millum hjúnafelagar, børn, foreldur og ommur og

abbar. Tá gávur millum systkin ikki eru skattafríar, metir Toll- og Skattstovan upphæddina

sum skattskylduga.

12.700 kr. er peningur, sum er settur inn á konto hjá kæraranum í mars 2000. Kærarin

upplýsir, at hetta er peningur, sum hann hevur fingið til gávus frá foreldrum sínum. Víst

verður til váttanina frá foreldrunum. Toll- og Skattstovan vísir á, at sambært

kontoútskriftunum hjá foreldrum kærarans er einki, sum bendir á, at upphæddin er hevað av

kontuni hjá mammu hansara. Sambært kontoavriti hjá pápanum eru hevaðar kontant

mars 2000 2.000 kr.

mars 2000 2.000 kr.

mars 2000 2.000 kr.

men hetta eru ikki upphæddir, ið geva pláss fyri gávuni uppá 12.700 kr. Tí metir Toll- og

Skattstovan upphæddina sum skattskylduga inntøka.

Foreldrini hava váttað, at tey í 2000 hava tikið út kontant 63.000 kr. Av hesum siga tey seg

hava givið kæraranum umleið 35.000 - 40.000 kr.

100.972 kr. er peningur, sum er goldin til kæraran frá felag hansara. Kærarin upplýsir, at hann

hevur selt arbeiðsklæðir og amboð, sum hann partvíst átti sjálvur og hevur fingið frá

foreldrum sínum. Hann vísir til váttan frá foreldrunum og til rokningar frá mars, juni og

september 2000. Kærarin sigur, at hann kann ikki skjalprógva, nær hann hevur keypt

amboðini, men tey eru keypt í tíðarskeiðnum, tá hann byrjaði at læra mitt í 80unum, og fram

til hann stovnaði felagið. Prísurin er ásettur eftir eini meting av, hvat slík amboð høvdu kostað

at keypt. Ein rokning frá desember er fyri ein bil, sum var í ringum standi, og sum hann

sjálvur keypti og umvældi í 2000 og síðan seldi til felagið. Viðv. rokning frá september so er

hetta ein telda, sum hann hevur fingið frá pápa sínum, og sum hann síðan hevur selt til

felagið.

Toll- og Skattstovan upplýsir, at sølan til felagið er hendan:

Amboð kr. 5.010,00

Arbeiðsklæðir kr. 9.818,75

Eykalutir kr. 5.338,75

Bilur kr. 25.000,00

Teldur kr. 48.375,00

Annað kr. 7.680,00

Tilsamans kr. 100.972,50

Amboð og arbeiðsklæði eru sambært kæraran millum 2 og 14 ára gomul. Tá kærarans

útbúgving og starv er at umvæla bilar o.a., er Toll- og Skattstova Føroya av tí fatan, at tá

kærarin selur lutir, sum náttúrliga eru ein partur av at reka vinnu á hesum arbeiðsøki, so er

talan um skattskylduga inntøku. Viðvíkjandi telduni so minka hesar skjótt í virði. Einki er

upplýst um, hvussu gamlar teldurnar eru, og hvat nývirðið er. Millum seldu lutirnar eru eisini

ein Panasonic 900 MHZ telefon og telefonsvarari, ein vanlig telefon og ein varmakanna og

taska. Heldur ikki hesum viðvíkjandi er upplýst, hvussu gamlir ognarlutirnir eru, og hvat

nývirðið var á ognarlutunum. Tá eingin virðismeting fyriliggur við søluna til felagið, metir

Toll- og Skattstovan, at talan er um skattskylduga inntøku.

Viðvíkjandi bilinum er talan um bil, sum kærarin hevur keypt, umvælt og selt. Tá kærarin

hevur útbúgving og starv við at umvæla bilar o.a., metir Toll- og Skattstovan, at talan er um

skattskylduga inntøku.

58.775 kr. er peningur, sum er útgoldin skattafrítt frá felagnum sum ferðaendurgjald.

Viðvíkjandi ferðaendurgjaldinum vísir kærarin til sínar ferðauppgerðir. Toll og Skattstovan

vísir til § 29, nr. 7 í skattalógini og til rundskriv nr. 9 frá 21. desember 1998 um skattafríar

veitingar. Toll- og Skattstovan vísir á, at kilometuruppgerðin í uppgerðum kærarans er ikki í

samsvar við farleiðina, sum er uppgivin, og at felagið hevur ikki verið nóg ansið, tá tað hevur

goldið út skattafrían ferðapening. Sum dømi verður víst á, at túrar, sum eru umleið 100 km

eru uppgjørdir og avroknaðir sum 200 km. Kærarin hevur eisini skrivað sær dagpening uppá

250 kr., hvørja ferð hann hevur verið í høvuðsstaðnum uttan at tilskila, hvussu leingi túrurin

vardi. Sambært rundskrivinum hevur løntakari, sum ferðast í Føroyar vegna arbeiðsgevara,

rætt til 15 kr. um tíman og bara rætt til dagpening uppá 250 kr., um túrurin varar meira enn 16

tímar. Tá felagið, sum kærarin eigur allan innskotspeningin í og er stjóri í og einasti løntakari,

sum hevur fingið skattafríar veitingar, metir Toll- og Skattstovan, at upphæddirnar ikki kunnu

viðgerast sum skattafríar veitingar, men eiga at verða mettar sum ískoyti til løn og tí sum

skattskyldug inntøka. Grannskoðarin hevur í samband við kærumálið latið inn nýggjar

ferðauppgerðir, sum eru gjørdar sambært kunngerðini. Eftir hesum skuldi ferðaendurgjaldið

verðið 57.365,65 kr. Munurin á fyrru uppgerðunum og hesum er 1.406.60 kr., og metir

kærarin, at tað bert er hendan upphædd, sum er skattskyldug. Sambært Toll- og Skattstovuna

eru nýggju uppgerðirnar ikki nøktandi.

53.000 kr. er sølupeningur fyri bil. Kærarin sigur, at hann átti ein bil privat og seldi hann.

Peningurin varð av misgáum fluttur til felagið, og hann hevur so rættað mistakið og flutt

peningin til sín. Viðmerkt verður, at kærarin keypti bilin fyri 10.000 kr. frá tryggingarfelag.

Víst verður til kvittan frá 1998 í samband við keypið frá tryggingarfelagnum.Vísandi til, at

kærarin hevur útbúgving og starv at umvæla bilar o.a., metir Toll- og Skattstovan, at talan er

um skattskylduga inntøku.

29.810 kr í kontantum. Talan er um kontantan pening, sum kærarin hevur goldið rokningar av.

Kærarin upplýsir, at hesin peningur í samband við gjald av tollrokning og rokning til ein

leverandør av tónleikaútgerð, er peningur frá gávum, hann hevur fingið frá foreldrum sínum.

Hann vísir til váttan frá foreldrunum um hesi viðurskifti. Váttanin frá foreldrunum fyri 2000

sigur, at tey í 2000 hava hevað 63.000 kr kontant, og at av hesum hava tey givið kæraranum

umleið 35.000 - 40.000 kr.

Toll- og Skattstovan vísir á ,at kærarin hevur goldið kontant:

mars 2000 Toll- og Skattstovan kr. 7.269

mai 2000 Toll- og Skattstovan kr. 4.887

mai 2000 Tónleikahandil kr. 17.654

Toll- og Skattstovan sigur, at sambært útskriftirnar av peningastovnskontunum hjá foreldrum

kærarans er einki, sum bendir á, at upphæddin er hevað av kontuni hjá mammuni. Og sambært

kontoavriti hjá pápanum eru í tíðarskeiðnum hevað kontant 3 ferðir 2.000 kr. og 1 ferð 1.000

kr.

Hesar upphæddir geva ikki pláss fyri tílíkari gávu, sum kærarin nevnir, og metir Toll- og

Skattstovan tí, at kontanti peningurin er komin frá skattskyldugari inntøku.

Avgerð frá Skatta- og avgjaldskærunevndini viðvíkjandi 2000:

Tónleikaútgerð. Tá eingin dokumentatión er fyri, at kærarin eigur tilgóðar 7.900 kr., í

samband við útvegan av tónleikaútgerð, og próvbyrðan fyri, at talan ikki er um skattskylduga

veiting, eftir umstøðunum liggur hjá kæraranum, avgjørdi Skatta- og avgjaldkærunevndin at

staðfesta avgerðina hjá Toll- og Skattstovuni viðvíkjandi hesum peningi.

Tær 5.500 kr. er peningur, sum kærarin hevur móttikið sum gjald fyri ein gittara. Ongar

upplýsingar eru um, at kærarin hevur vinnu á hesum øki. Er talan um privatan ognarlut, og

hesin ikki hevur tilknýti til vinnu skattgjaldarans, kann Toll- og Skattstovan bert skatta

møguligan vinning við heimild í § 27 í skattalógini. Einki bendir á, at talan er um spekulatión

ella vinnu. Tí avgjørdi Skatta- og avgjaldskærunevndin at broyta avgerðina hjá Toll- og

Skattstovuni og geva kæraranum viðhald í, at talan er ikki um skattskylduga veiting.

Tær 1.500 kr., sum kærarin sigur seg hava fingið sum gávu frá systur síni eru samsvarandi

ásetingarnar í §§ 25 og 29 3) skattskyldugar. Tí avgjørdi Skatta- og avgjaldskærunevndin at

staðfesta avgerðina hjá Toll- og Skattstovuni um hendan pening.

Tær 12.700 kr., sum kærarin setti inn á konto í mars 2000, sigur kærarin seg hava fingið sum

gávu frá foreldrunum. Sambært ta gjøgnumgongd, sum Toll- og Skattstovan hevur gjørt av

kontum hjá foreldrunum, gevur tað, tey hava tikið út um hetta mundið í 2000, ikki grundarlag

fyri hesa gávu. Tá próvbyrðan fyri, at talan ikki er um skattskyldugan pening, liggur hjá

kæraranum, og hann ikki hevur lyft hesa próvbyrðu, avgjørdi Skatta- og avgjaldskærunevndin

at staðfesta avgerðina hjá Toll- og Skattstovuni um hendan pening.

Viðvíkjandi teimum 100.972 kr., sum kærarin hevur útgoldið sær frá felagnum vegna sølu av

arbeiðsklæðum, amboðum, bili, teldu v.m., so hevur Toll og Skattstovan skattað kæraran av

fullari søluupphædd, t.v.s. tað er ikki gjørd ein meting av, hvat útveganarvirðið og

handilsvirðið av lutunum er, og hvat møguligi vinningurin er. Tí avgjørdi Skatta- og

avgjaldskærunevndin at heimvísa hendan partin av málinum til nýggja viðgerð hjá Toll- og

Skattstovuni.

Tær 58.775 kr., sum felagið hevur útgoldið kæraranum sum skattafrítt ferðaendurgjald, hevur

Toll- og Skattstovan valt at skatta fult út. Upprunaligu uppgerðirnar vóru skeivar, men hevur

grannskoðarin gjørt nýggjar rættaðar uppgerðir. Mett verður, at Toll- og Skattstovan eigur at

gjøgnumganga hesar uppgerð fyri uppgerð og geva neyva grundgeving fyri, hví hvør einkult

uppgerð ikki verður góðkend, sí viðmerking til 1999 um somu viðurskifti. Tá hetta ikki er

gjørt, avgjørdi Skatta- og avgjaldskærunevndin at vísa hendan partin av málinum til nýggja

viðgerð hjá Toll- og Skattstovuni.

Kærarin hevur fingið 53.000 kr. fyri sølu av einum bili. Søluvinningurin er skattskyldug

inntøka, tí talan er um sølu av luti, sum fellur innan vinnu kærarans. Kærarin hevur lagt fram

skjal, ið vísir ein útveganarkostna uppá 10.000 kr., sum hann sigur er fyri keyp av hesum bili.

Av málinum sæst ikki, at Toll- og Skattstovan hevur tikið atlit til hendan kostnað og ei heldur,

um hendan upphædd veruliga er fyri umrødda bil. Tí avgjørdi Skatta- og

avgjaldskærunevndin at vísa hendan partin av málinum til nýggja viðgerð hjá Toll- og

Skattstovuni.

Tær 29.810 kr., sum kærarin hevur fingið kontant. Her fyriliggur eingin trygg dokumentatión

fyri, at talan er um gávu frá foreldrunum, og sambært Toll- og Skattstovuni benda kontoavrit

av kontum hjá foreldrunum á, at rúmd hevur ikki verið fyri hesi gávu um hetta mundið. Tí

avgjørdi Skatta- og avgjaldskærunevndin at staðfesta avgerðina hjá Toll- og Skattstovuni

viðvíkjandi hesum peningi.

Hækkingin fyri 2001.

Fyri 2001 hevur Toll- og Skattstovan uppgjørt negativu eginnýtsluna til 476.964 kr.

Uppgerðin er hendan:

Í 2001 veksur eginognin við kr. 353.126

Nýtslan fyri 2001 er í minsta lagi sambært inntøkuuppgerð kr. 178.924

Fyri 2001 hevur kærarin sostatt rátt yvir kr. 532.050

Kærarin hevði í 2001 aftaná skatt til taks kr. 55.086

Hetta gevur eina negativa eginnýtslu uppá kr. 476.964

Skattskyldug inntøka sambært sjálvuppgávu kr. 59.000

+ hækking vegna negativa eginnýtslu v.m. kr. 301.788

= broytt skattskyldug inntøka kr. 360.788

Talan er um eina hækking uppá 301.788 kr. vegna negativa eginnýtslu.

Toll- og Skattstovan hevði av fyrstan tíð gjørt upp eginnýtsluna fyri 2001, sum vísti eina

negativa eginnýtslu uppá kr. 476.963.

Kærarin hevur í 2001 givið upp til skattingar 59.000 kr og goldið 26.174 kr. í fyribilsskatti.

Í skrivi frá 7. februar 2003 bað Toll- og Skattstovan kæraran gera viðmerkingar til hesa

uppgerðina og yvirlitið yvir innsetingar og flytingar og til:

- at tað av kontoútskriftum frá peningastovnunum framgekk, at kærarin hevði móttikið /

sett inn tilsamans 216.962 kr. í 2001, sum ikki síggjast at vera givnar upp til

skattingar.

- at kærarin hevði fingið útgoldið 226.683 kr. frá Sp/f, sum ikki eru fluttar um

skattaskipanina.

- at kærarin hevði goldið kontant 14.808 kr. til Toll- og Skattstovuni og 18.500 kr. av

ágóðanum í samband við tónleikavirksemi, sum ikki var flutt um peningastovn.

Etir at kærarin hevði gjørt viðmerkingar til uppgerðina og skaffað ymisk skjalprógv, góðtók

Toll- og Skattstovan, at talan var um gávu uppá 133.000 kr. frá pápa kærarans, umframt, at

Sp/f hevði goldið aftur lán frá kæraranum uppá 75.000 kr. Eftir at atlit vóru tikin til hesa

broyting, gjørdi Toll- og Skattstovan eginnýtsluna hjá kæraranum upp til at vera negativa við

kr. 271.788 kr í 2001.

Samstundis avgjørdi Toll- og Skattstovan at tilsíðisseta sjálvuppgávuna fyri 2001 og gjørdi

meting av inntøkuni. Metingin var sett saman soleiðis, at skattskylduga inntøkan varð hækkað

við negativu eginnýtsluni uppá 271.788 kr., og harumframt varð lagt afturat 30.000 kr. fyri

metta nýtslu til klæðir, bilútreiðslur o.a. fyri árið. Tilsamans varð skattskylduga inntøkan mett

til 312.788 kr.

Kærarin viðmerkir, at hann gjøgnum tíðina hevur fingið nógvan pening frá foreldrum sínum

sum gáva. Hetta hevur ikki verið sett á ognaruppgerðirnar sum gáva. Av hesum fær hann tí

eina stóra negativa eginnýtslu. Viðmerkt verður eisini, at kærarin býr heima, og hevur tí ikki

brúkt nakað av peningi til mat og hús. Hetta hevur sjálvsagt eisini ført við sær, at ognin hevur

kunnað vaksið.

Avgerð frá Skatta- og avgjaldskærunevndini viðvíkjandi 2001:

Fyri 2001 hevur Toll- og Skattstovan tilsíðissett sjálvuppgávuna og mett um inntøkuna.

Metingin er grundað á stóra negativa eginnýtslu. Einki talar fyri, at metingin hjá Toll- og

Skattstovuni á nakran hátt er órímilig ella ov høg.

Av hesum og vísandi til § 25 stk. 3 í lógini um Toll- og Skattafyrisiting avgjørdi Skatta- og

avgjaldskærunevndin at staðfesta avgerðina hjá Toll- og Skattstovuni viðvíkjandi álíkningini

fyri 2001.
